
Croeso
Croeso i'n cylchlythyr cyntaf ni yn 2026
sy'n edrych ar rai o'n themâu gwaith ni
dros yr ychydig fisoedd nesaf. Yn ogystal
â'n prosiectau cadwraeth, mae gennym ni
newyddion mawr i'w rannu gyda chi.

Dros y 7 mlynedd diwethaf, gyda'ch help
a'ch cefnogaeth hael chi, rydyn ni wedi
gallu cymryd camau mawr dros fywyd
gwyllt a'r sector cadwraeth natur yng
Nghymru. Rydyn ni bellach yn barod ar
gyfer esblygiad nesaf ein sefydliad. O 1af
Mawrth 2026, bydd INCC yn cael ei
adnabod fel Cymru Wyllt. Yn allweddol
i'r ailfrandio mae lansiad ein Huned
Ymchwiliadau newydd – mwy am hynny
yn y cylchlythyr.

Rob Parry

Mae Cymru Wyllt yn Sefydliad Corfforedig Elusennol (CIO). Rhif elusen 1180113. 
Cymru Wyllt, d/o Y Ganolfan Wyddoniaeth, Gardd Fotaneg Genedlaethol Cymru, Llanarthne, Sir 
Gaerfyrddin, SA32 8HG.

Er mwyn parhau i fod yn ddiduedd, nid ydym yn derbyn 
cyllid gan y Llywodraeth ar gyfer unrhyw un o'n 
gweithgareddau. Yn lle hynny, rydym yn dibynnu ar 
gefnogaeth hael gan bobl fel chi, drwy gyfrannu, rhoddion a 
chymynroddion rheolaidd. Bydd eich cyfraniad yn helpu 
Cymru Wyllt i gyllido gwaith cadwraeth pwysig.

Un o'r ffyrdd gorau o gefnogi Cymru Wyllt yw drwy 
gofrestru i dderbyn ein cylchgrawn cadwraeth ar gyfer 
Cymru gyfan, Natur Cymru. Am ragor o wybodaeth am sut 
gallwch chi gefnogi Cymru Wyllt, sganiwch y cod QR neu 
ewch i’n gwefan.

Mae cefnogi Cymru Wyllt yn ein helpu ni i 

sefyll dros fyd natur drwy gymryd camau 

cyfreithiol yn ogystal ag adfer cynefinoedd a 

rhywogaethau ledled Cymru.  

https://www.natureconservation.wales/natur-cymru/
https://www.natureconservation.wales/support-us/


Cymru Wyllt

Mae pennod nesaf siwrnai Cymru Wyllt yn un gyffrous. Er y bydd ein gwaith

parhaus ni mor gryf ag erioed, rydyn ni eisiau bod yn fwy. Gyda'r ailfrandio daw

lansiad ein Huned Ymchwiliadau Natur newydd.

Mae staff, ymddiriedolwyr a gwirfoddolwyr wedi gweithio'n galed dros y ddwy

flynedd ddiwethaf i greu'r bennod newydd yma. Bydd y tîm newydd yn gweithio'n

ddiflino i ddatgelu'r problemau cudd (a'r rhai sydd ddim mor gudd) y mae bywyd

gwyllt yng Nghymru yn eu hwynebu bob dydd, o gamreoli adnoddau naturiol a

safleoedd bywyd gwyllt gwarchodedig, i droseddau ac erlid bywyd gwyllt a llawer o

faterion yn y canol. Cymru Wyllt fydd y llais sy'n siarad dros fyd natur lle mae

lleisiau eraill yn methu. Dydyn ni ddim yn derbyn cyllid gan y llywodraeth o hyd.

Rydyn ni'n benderfynol o hyd o herio'r rhai a fyddai'n niweidio ein byd naturiol ni,

ac yn eu dwyn i gyfrif. Rydyn ni yma o hyd i ymladd dros Gymru wylltach.

Rydyn ni'n credu y bydd ein henw newydd yn ein helpu ni i ddod â chadwraethwyr

a'r cyhoedd yn ehangach at ei gilydd i dyfu ein huchelgeisiau a chwyddo ein llais.

Mae Cymru Wyllt yn gryfach, yn gliriach ac yn fwy effeithiol, a fydd yn ein helpu ni

i dyfu ein cynulleidfa a chynyddu ein heffaith ar fywyd gwyllt.

Sefydlu Uned Ymchwiliadau 
Natur Cymru Wyllt   

Rydyn ni'n falch iawn o gyhoeddi ein bod ni wedi penodi Newyddiadurwr Ymchwiliol

newydd Cymru Wyllt – Helen Callaghan - ym mis Chwefror 2026. Mae gan Helen

brofiad helaeth yn y sector newyddiaduraeth ac mae wedi gweithio fel gohebydd

llawrydd a newyddiadurwr darlledu i ITV, y BBC a llawer o gwmnïau eraill. Yn

ogystal, mae gan Helen brofiad fel ymchwilydd, newyddiadurwr print a

chynhyrchydd.

Penodwyd Helen yn fuan ar ôl penodiad ein Swyddog Cyfathrebu – Laurence

Whitaker, a ymunodd â Cymru Wyllt ym mis Tachwedd 2025. Mae gan Laurence (Loz)

arbenigedd a chefndir cadarn mewn darlledu a chreu ffilmiau bywyd gwyllt, ar ôl

gweithio ar rai o'r rhaglenni dogfen bywyd gwyllt mwyaf yn ystod y blynyddoedd

diwethaf, gan gynnwys i'r BBC a Netflix.

Tasg gyntaf Loz oedd sicrhau bod ein llinellau cyfathrebu ni gyda gwahanol

gynulleidfaoedd yng Nghymru mor dda ag y gallant fod. Bydd hyn yn sicrhau bod ein

negeseuon a'n hymchwiliadau ni'n cyrraedd mwy o bobl ac felly'n cael mwy o effaith.

Bydd Helen a Loz yn gweithio gyda'r staff a'r ymddiriedolwyr presennol i ymchwilio i

nifer o faterion sy'n effeithio ar fywyd gwyllt a'r sector cadwraeth natur yng Nghymru.

Ar ôl ymchwilio, byddwn yn dosbarthu canfyddiadau ein hymchwiliadau mor bell ag

y bo modd drwy wahanol gyfryngau i hysbysu'r cyhoedd. Wedyn bydd posib datblygu

ymgyrchoedd manwl, wedi'u targedu'n well, yn seiliedig ar ein canfyddiadau. Bydd yr

ymchwiliadau hefyd yn cael eu rhannu gyda'n cyfreithwyr arbenigol, a fydd yn

chwilota drwy'r canfyddiadau a'u goblygiadau i weld a oes unrhyw gamwedd neu

arferion anghyfreithlon wedi'u datgelu.

Mae hwn yn gam enfawr ymlaen i Cymru Wyllt, a'r sector cadwraeth natur yng

Nghymru, a hoffem ddiolch i chi am fod yn rhan o'r siwrnai.

Llwyddiant Cyllido i Gadwraethwyr
Natur ar Ddechrau eu Gyrfa

Mae cefnogi cadwraethwyr ar ddechrau eu gyrfa'n nod craidd i Cymru Wyllt. Dros yr 

ychydig flynyddoedd diwethaf, rydyn ni wedi gallu cefnogi nifer o fyfyrwyr coleg a 

phrifysgol drwy leoliadau cyflogedig a gwirfoddol, gwirfoddoli preswyl a dyddiau 

hyfforddi. Drwy gefnogaeth garedig Sefydliad Moondance, llwyddodd Cymru Wyllt i 

gyflogi pedwar myfyriwr coleg yn 2025 i weithio ar ein prosiect Llygod Pengrwn y 

Dŵr yr ucheldir ac yn ein Gwarchodfa Natur yn Llwyndewi. Mae'n ffordd wych i 

gadwraethwyr ar ddechrau eu gyrfa ennill mwy o brofiad a gwneud cysylltiadau yn y 

sector, yn ogystal â dysgu sgiliau newydd drwy gyflawni a hyfforddi ymarferol.

Mae Cymru Wyllt yn ffodus iawn bod y cyllidwyr wedi gweld gwerth yn y dull yma o 

weithredu ac wedi ein cyllido ni eto i gyflogi pedwar cadwraethwr arall ar ddechrau 

eu gyrfa eleni (Mehefin - Medi). Y tro yma, bydd y pedwar myfyriwr wedi'u lleoli yn y 

warchodfa natur a byddant yn gwylio'r da byw yno, yn rheoli rhywogaethau ymledol, 

yn mapio a rheoli cynefinoedd, yn monitro rhywogaethau, yn siarad yn gyhoeddus ac 

yn arwain teithiau cerdded tywys a gweithgorau gwirfoddol.

Myfyriwr yn cael ei hyfforddi mewn technegau arolygu mamaliaid bach (uchod) © Rob Parry
Myfyrwyr o Goleg Pen-y-bont ar Ogwr yn cynnal arolygon botanegol yng Nghefn Garthenor (chwith) © 
Rob Parry



Help Llaw i Wenoliaid Duon yn Nyffryn
Aman
Mae ein gwaith cadwraeth cymunedol ni ar y dirwedd yn Nyffryn Aman wedi sicrhau

cyflawniadau rhyfeddol i fywyd gwyllt yn ystod y blynyddoedd diwethaf. Mae'r rhain yn

cynnwys creu gwarchodfeydd natur ar ffermydd, adfer dolydd a glaswelltiroedd corsiog yn

ogystal â phrosiectau penodol i rywogaethau ar gyfer Britheg y Gors, y Gwybedog Brith a'r

Dylluan Wen, i enwi dim ond rhai.

Eleni rydyn ni'n gobeithio adeiladu ar lwyddiannau cadwraeth cymunedol blaenorol drwy

ganolbwyntio ar Wenoliaid Duon. Ar un adeg, roedd y Wennol Ddu'n aderyn niferus ac

eang ei dosbarthiad yng Nghymru ac mae ganddi hanes maith o gyd-fyw â phobl. Yn

cyrraedd ym mis Mai o Affrica is-Sahara, dim ond tua 100 diwrnod mae Gwenoliaid Duon

yn eu treulio yn y DU cyn mynd yn ôl i'r de am hinsawdd gynhesach. Er hynny, roedd

sgrechian cyffredin ar un adeg y Gwenoliaid Duon yn nodwedd gyfarwydd a hyfryd o hafau

Cymru. Ers y 1990au, rydyn ni wedi colli mwy na 60% o'n Gwenoliaid Duon yn y DU, yn

bennaf oherwydd diffyg safleoedd nythu wrth i ni inswleiddio a gwella ein hadeiladau.

Diolch byth, mae Gwenoliaid Duon yn barod i nythu mewn bocsys sydd wedi'u gosod ar

adeiladau ac mae miloedd o bobl ledled y wlad wedi sefydlu nytheidiau o Wenoliaid Duon

yn llwyddiannus drwy ddefnyddio'r dull yma.

Nod y prosiect yw darparu cynefin nythu i Wenoliaid Duon yn Nyffryn Aman drwy osod

bocsys nythu pwrpasol ar adeiladau amrywiol, yn ogystal â chodi tŵr Gwenoliaid Duon sy'n

dal nifer o focsys nythu mewn un strwythur. Bydd angen dull sain electronig o hudo'r adar i

nythu, gan chwarae dolen sain o gri'r Gwenoliaid Duon ar adegau penodol o'r dydd; codiad

haul, canol dydd a machlud haul. Bydd y ddolen sain yn cael ei phweru'n lleol gan baneli

solar bach.

Uchelgais cyffredinol y prosiect yma yw hwyluso twf y boblogaeth fechan ond gadarn o

Wenoliaid Duon yn Nyffryn Aman, ond ein nod ni hefyd yw ennyn brwdfrydedd ac

ysbrydoli aelodau'r gymuned i osod eu bocsys eu hunain ar eu tai. O fewn degawd, mae

gennym ni botensial i droi Dyffryn Aman yn noddfa i un o adar hyfrytaf Cymru.

Gwennol ddu yn ymweld â’i chywion mewn bocs nythu (top) © Rob Parry
Tŵr Gwenoliaid Duon yn cynnwys sawl siambr nythu mewn un strwythur (gwaelod) © Rob Parry



Helpu Eich Cyfraniad i Fynd
Ymhellach

Ydych chi wedi sicrhau Cymorth Rhodd ar gyfer eich rhoddion i Cymru Wyllt eto?

Mae Cymru Wyllt wedi cofrestru ar gyfer Cymorth Rhodd erbyn hyn ac, yn 

ddiweddar, fe wnaethon ni gyflwyno ein hawliad cyntaf. Mae Cymorth Rhodd yn 

ffynhonnell sylweddol o incwm ychwanegol heb gyfyngiad i ni, gan alluogi i ni 

wneud mwy fyth dros fywyd gwyllt.

Os ydych chi'n gymwys i gael Cymorth Rhodd ac yn fodlon llofnodi ein datganiad, 

gallwn hawlio £0.25 yn ôl ar bob punt rydych chi'n ei rhoi i ni (neu rydych chi wedi'i 

rhoi yn ystod y pedair blynedd diwethaf i INCC).

Diolch yn fawr iawn i'n holl gyfranwyr a’n cefnogwyr ni sydd eisoes wedi llofnodi 

datganiad Cymorth Rhodd. I unrhyw un sydd heb fanteisio ar y cyfle eto, gallwch 

wneud hynny ar-lein drwy'r ddolen isod (dim ond dau funud mae'n ei gymryd). 

Diolch.

https://forms.cloud.microsoft/r/1aaYYpmVw1 (ffurflen Gymraeg)

https://forms.cloud.microsoft/r/9Wra53ytju (ffurflen Saesneg)

Diolch i chi am eich cefnogaeth

https://forms.cloud.microsoft/r/1aaYYpmVw1

